
Abstract 

In this paper, we would like to focus on the problem faced by language and linguistics researchers on a daily 

basis, due to insufficient use of electronic resources and websites for their upgrading. Today, the Internet has become 

an indispensable branch of society through which not only young people and the common man can get to know each 

other, but also scientists can find the materials needed to refine, upgrade and become familiar with new fields and 

topics in the science they are exploring. First of all, in this paper we would like to address the problems of electronic 

resources and language science in the marketing (advertising) of symposia, international conferences, international 

journals, access to libraries, access to linguistic and linguistic literature, and above all finding meetings organized by 

linguistic schools in general. We hope that in the future we will open up new perspectives and perspectives that will 

raise the issue of linguistics on a wider scale on the Internet, as well as the use of electronic resources in the 

affirmation and study of linguistics and language science. 

Aпстракт 

Во овој труд сакаме да му посветиме внимание на проблемот со кој секојдневно се среќаваат 

истражувачите на науката за јазикот и лингвистиката, поради недоволното користење на истите со интернет-

ресурсите и интернет-страниците за нивнo надоградување. Денеска интернетот стана неопходна гранка на 

општеството преку којашто не само младите и обичниот човек може да се запознаваат и информираат 

меѓусебно, туку и научниците можат да изнајдат материјали кои се потребни за нивното усовршување, 

надоградување и запознавање со нови области и теми во науката за која истражуваат. Пред сé, во овој реферат 

би сакале да ги доловиме проблемите со интернет-ресурсите и науката за јазикот во сегментот на маркетингот 

(рекламирањето) на симпозиумите, меѓународните конференции, меѓународните списанија, достапноста до 

библиотеките, достапноста до јазичната и лингвистичката литература, а пред сé при изнаоѓање на средбите 

кои ги организираат лингвистичките школи воопшто. Со овој реферат се надеваме дека во иднина ќе 

отвориме нови погледи и перспективи со кои би го актуализирале прашањето на лингвистиката во пошироки 

размери на интернет-страниците, но и користењето на интернет-ресурсите воопшто во афирмацијата и 

проучувањето на лингвистиката и науката за јазикот. 

 

Клучни зборови:  интернет-ресурси, наука за јазик, лингвистика, афирмација. 

Увод 

Интернет-ресурсите и нивното користење во денешницата го заземаат водечкото 

место во афирмацијата и унапредувањето на науката во светот. Филологијата 

претставува една важна гранка на целокупната наука, особено кога станува збор за 

развојот на јазикот кој претставува културен код на една нација и на еден народ. Во 

македонистиката, како дел од филологијата кој го проучува македонскиот јазик, 

интернет-ресурсите се искористени во многу мала мера, а во некои области од 

македонистиката дури и воопшто не е започната дигитализацијата и искористувањето на 

глобалните интернет-ресурси.  

Научниците и истражувачите од областа на историјата на македонскиот јазик, во 

која област припаѓаме и ние, се соочуваат со сериозни проблеми околу користењето на 

интернет-ресурсите. Македонистиката како научна гранка е доста развиена и голем број 

на лингвисти и истражувачи работат на неа. Историјата на македонскиот јазик е богата 

со разработени ракописи, компаративни истражувања и трудови од таа област кои се 

објавени во повеќе македонски реномирани списанија и зборници. Сепак, најголем дел 

од овие објавени ракописи, трудови, монографии, зборници итн., не се електронски 

достапни за јавноста, со што сериозно се загрозува понатамошниот развој во 

разработката на историјата на македонскиот јазик и неговата афирмација во пошироката 

јавност.  

Недостапноста до монографиите кои подлабоко ја разработуваат лингвистиката, 

граматиката, историјата, развојот на македонскиот јазик, ги одбива и младите 

потенцијални истражувачи и заљубеници во македонскиот јазик (Марковиќ, Новотни: 

2013, 121-132). Во светот, па и во соседството на нашата земја електронските и интернет-

ресурсите се далеку повеќе искористени и можностите за истражувачите на јазикот и 

филологијата се отворени за изработка и обработка на јазични теми од повеќе области. 

Имено, дигитализацијата на литературата од сите области е приоритет на секоја нација 

и на секоја држава.  

Светските библиотеки веќе од поодамна имаат дигитализирано поголем дел од 

своите ресурси со што го овозможуваат користењето на литературата не само за 

истражувачите од областа, туку и за пошироката јавност која е заинтересирана за некоја 

тема или некоја област од науката. Во Македонија дигитализацијата на литературата од 

областа на македонскиот јазик е на незадоволително ниво. Освен дигитализацијата на 

литературата на оваа област на истражување, на многу ниско ниво се наоѓа и 

менаџментот на новите изданија на списанијата кои се потребни за надградба на секој 

научник и истражувач од оваа научна гранка.  

Во 21-от век, кога секоја скрипта би требало да е дигитализирана и достапна за 

секој, науката за јазикот, особено македонистиката, која претставува и национално 

богатство и идентитет на нашата нација е многу оскудна, па дури и електронски 

недостапна. Македонија изобилува со вредни ракописи од стариот период кои го чекаат 

денот на својата дигитализација и влезот во модерното време. Ако се обидете да 

пронајдете некое списание по електронски пат од областа на македонистиката или ќе го 

најдете делумно, или пак воопшто нема да го пронајдете (Марковиќ, Новотни: 2013, 121-

132).  

Целта на овој труд е да го елаборираме и да го презентираме влијанието на новите 

техничко-технолошки ресурси на науката за јазикот и на филологијата воопшто. 

Интернет-медиумите во денешно време заземаат посебно место и прават целина на 

вкупниот општествен амбиент. Како што е сé подложно на измени, по брзиот развој на 

технологијата, науката мора да се прилагодува на постојаните бројни промени, со што 

би можеле да остварат конкурентска позиција, односно нивен напредок и афирмација во 

очите на младите научници.  

Поради тоа, науката во светските центри, институтите и универзитетите 

посветуваат големо внимание на новите технологии и на дигитализацијата на 

литературата, од што зависи нивната иднина, развојот, опстанокот и нивната 

перспектива. Во денешно време, интернет-ресурсите имаат исклучително голема 

општествена улога, со што станаа значаен општествен фактор на влијание. Интернет-

ресурсите претставуваат збир од информации, содржаи како и нови технологии. Под 

интернет-ресурси кои би имале силно влијание во афирмацијата на науката за јазикот 

можеме да ги ставиме и медиумите кои имаат исклучителна улога во креирањето на 

јавното мислење во светот, но и во обликувањето и поттикнувањето на најважните 

научни достигнувања на глобален план. (Vočkić-Avdagić, Jelenka: 2005) 

Одржувањето и воведувањето на нови технолошки решенија во областа на 

комуникацијата и информацијата многу често бара промена во однесувањето на сите 

учесници кои се зафатени од тој процес. Тоа подразбира одрекување од некои постоечки 

правила и принципи на дејствување а со тоа и навлегување во ерата на максимално 

искористување на интернет-ресурсите во рамките на филолошките студии, односно на 

македонистиката. Постепено мора да се исфрлат традиционалните сфаќања за развојот и 

афирмацијата на македонистиката со тоа што  ќе се искористи технолошкиот напредок и 

развој и ќе се спроведе целосна дигитализација на поголемиот дел од  литературата, со 

што истата ќе биде достапна за секој истражувач и вљубеник во македонскиот јазик.  

Без квалитетни менаџерски начела и принципи нема ниту успешни медиуми и 

портали, зошто медиумите постанаа семоќни, локални и глобални, општествени фактори 

на влијание кој претставува синергија на менаџерското знаење и техника во нивната 

примена во областа на науката. (Drašković, Veselin: 2008). Образованието, знаењето, 

вештините, способностите, социјалната компетенција на човечки ресурси се 

исклучително важен фактор кој продуцира подигање на квалитетот на секој поединечен 

организациски колектив. Основни и пресудни ресурси на секоја организација се 

нејзините луѓе (човечки ресурси) кои имаат широк спектар на различни знаења и 

компетенција во извршувањето на поставените работни задачи.  

Главен стратешки предизвик на модерното време е дефинирањето, управувањето, 

мерењето, унапредувањето и вреднувањето на знаењето и неговиот релативен облик на 

интелектуален капитал. (Hatunić, Emin: 2006. Најважно место и улога во дистрибуцијата 

на науката, нејзиното унапредување, афирмирање и собирање нови знаења има 

модерната технологија. Тој факт во голема мера се однесува на интернет-ресурсите, кои 

за да го зголемат квалитетот на работата мора да се прифаќаат новите технолошки 

решенија како потребна парадигма. Со прифаќањето на новите технологии во областа на 

науката, македонистиката ќе ги промени досегашните традиционални методи на работа 

и односите наспрема своите кадровски ресурси, постепено сфаќајќи дека човечките 

ресурси се важен фактор во афирмацијата и надоградувањето на оваа научна гранка. 

(Đorđević-Boljanović, Jelena: 2009). 

Дигиталната технологија бара нов пристап во образовниот процес. Потребно е да 

се афирмира концептот на виртуелна креативност на основа на која ќе се користи 

позитивниот аспект на интернет-ресурсите.  Тоа е посебно важно за надоградување на 

младите истражувачи, затоа што на тој начин може да се промовира креативноста и 

критичкото мислење. (Damir, Kukic: 2011) Современата општествена рамка е 

невозможно да се замисли без современите технологии и интернет-ресурсите. Ако 

постмодернизмот е специфична реакција на етаблирање на формите со висока 

традиционална култура која ги укинала подредените положби на масовната популарна 

култура, тогаш може да се каже дека појавата на новите технологии и интернет-

медиумите, влијаеше на поинакво одредување на субјективизмот односно на 

идентитетот.  

Идеjата за „смрт на субјектот“  во контекстот на делување на интернет-медиумите 

и дигиталниот, виртуелниот свет, се манифестираше како потенцијална игра и 

симулација на различни идентитети на екранот од компјутерот. Благодарејќи им на 

новите интернет-ресурси, просторот за примање и дистрибуција на информации стана 

единствен, а промените во технолошката комуникација ги трансформираа односите 

помеѓу медиумите но и самата култура. (Jameson, Frederic: 2002). Недоволната 

заинтересираност кон прилагодување на поголемиот дел на стручна литература од 

областа на македонскиот јазик и неговата историја доведе до создавање на празен 

простор помеѓу пошироката јавност и македонистиката, додека останатите научни 

гранки го фатија чекорот со новите техничко-технолошки достигнувања.  

Многу мал број на научни списанија се дигитализираат и само дел од ракописите 

кои ги имаат богатите македонски манастири. Интернет-ресурсите се најмалку 

искористени во областа на македонистиката иако преку нив имаме можност да го 

афирмираме македонскиот јазик и неговата историја, за секој кој е заинтересиран да 

осознае нешто повеќе за него ширум целиот свет. Ние, иако сме истражувачи од оваа 

област и активно контактираме и твориме во доменот на македонистиката, сепак, многу 

тешко можеме да дојдеме до сознанија за организирање на работилници, конференции, 

семинари и списанија каде би можеле да учествуваме и да дадеме поголем придонес во 

афирмацијата на македонистиката воопшто.  

Денеска, студентите на сите универзитети виртуелно ги пријавуваат испитите, 

виртуелно купуваат литература, виртуелно се консултираат, па дури и виртуелно ги 

полагаат испитите. Поради тоа ние мораме да им овозможиме виртуелен контакт со 

стручната литература од сите области на филолошките науки за да ја постигнеме 

конкурентноста со другите науки и да привлечеме повеќе млади истражувачи подлабоко 

да се заинтересираат за науката за јазикот, а во нашиов случај тоа би била 

македонистиката. До скоро беше релативно едноставно сите извори на информација да 

ги поделиме на примарни и на секундарни печатени извори. Примарни се научните 

монографии, списанија, зборници, дисертации, а секундарни се библиографиите, 

енциклопедиите, лексиконите, речниците и сл. (Марковиќ, Новотни: 2013, 121-132). 

Принципиелно, секое истражување започнувало со пронаоѓање на податоци за 

постоечката научна литература преку секундарните извори, па потоа до примарните 

извори, со што од литературата ќе се исцрпи она што е важно за почетното истражување. 

Појавата на електронските публикации не ја промени таа поделба, туку само го 

поедностави пребарувањето и го забрза процесот на пронаоѓање и набавка на 

литературата, а исто така се појавија и нови можности за пронаоѓање на информации 

преку големиот број неформални канали за комуникација меѓу светските истражувачи 

преку интернет.  

Историски гледано во првиот милениум пренесувањето информации првично било 

усно, во вториот милениум било преку пишаниот збор, а подоцна преку печатен текст, 

во третиот милениум мнозината информации се пренесуваат електронски. Првата голема 

револуција била со воведувањето на печатниците во 15-тиот век. Во 17-тиот век преносот 

на знаење е забрзан со развојот на енциклопедии, научни и книжевни друштва, 

организираните библиотеки и големата достапност до публикациите. Целата 

комуникација се одвивала на хартија а системот го создаваа научниците, издавачите, 

дистрибутерите и библиотеките (Марковиќ, Новотни: 2013, 84-96). Овој ланец кој го 

сочинуваа научниците, издавачите и библиотеките беше основа на информациските 

услуги за научните истражувања и образованието. Со појавата на компјутерите, 

интернетот, светските мрежи и комуникациските технологии на електронските 

списанија, базите на податоци, интернет-состаноци, општествените мрежи станаа многу 

значаен дел со што традиционалниот систем на хартија се менуваше забрзано.  

Денеска секој автор може да биде и сопствен издавач преку интернет, а системот 

на поврзување на интернет-страниците овозможува нелинеарен пристап кон знаењето. 

(C. Steele: 2006) Научниците кои претставуваа најважен дел од системот на научните 

комуникации освен функцијата креатори и корисници почнаа да ја преземаат и 

функцијата на издавач и дистрибутер. Функцијата на дистрибутери се повеќе ја презема 

интернетот. Најпопуларен интернет-пребарувач е секако „Google“. Иако многу 

популарен, сепак „Google“ не е најдобро искористен бидејќи многу од опциите кои ги 

овозможува не се користат оптимално. Освен „Google“ постојат уште многу општи и 

тематски пребарувачи.  

Социјалните мрежи денеска постанаа незаобиколен дел од современиот живот. 

Иако мислиме дека тие воглавно се користат за приватни комуникации, во се повеќе 

случаи се отвораат „Facebook“ страници на научни институции, библиотеки, 

професионални друштва итн. „Facebook“ е најраспространетата светска мрежа. За 

професионалните контакти најпопуларна е мрежата „Linkedin“ која многу често може да 

биде корисна за барање работа, стипендии, ментори итн. Регистрацијата за овие мрежи е 

многу едноставна и бесплатна. Големи можности кои се пред истражувачите на 

денешницата понекогаш можат и да ги збунат (Марковиќ, Новотни: 2013, 121-132). 

Можеме да заклучиме дека со појавата на светските мрежи се јавуваат сé повеќе 

социјални процеси кои ги вклучуваат луѓето во заеднички интереси преку кои слободно 

се поврзуваат и работат на заеднички проекти преку дистрибуираната мрежа. Во таквите 

појави спаѓа продукцијата за заеднички ресурси (енциклопедијата „Wikipedia“), 

заедничкото управување и заштита од приватизација на резултатите од заедничката 

работа итн. Вака создадената заедничка енциклопедија се карактеризира со спречување 

на приватизација, максимализирање во користењето и за одржување на индивидуална 

сувереност. Ваквото произведување не е пазарно, туку со доброволно учествување, и не 

постои директна финансиска компензација за вложениот труд.  

Поради тоа ова е постдемократска појава, зашто управувањето не е преку 

претставник, туку сите учесници учествуваат, управуваат и комуницираат преку 

мрежата. (M. Bauwens: 1/2008). Новата информатичко и комуникациска технологија 

секако овозможува многу побрзо и поедноставно поврзување на луѓето, како и 

циркулација и дистрибуција на идеи и на резултати од истражување, а дали ќе бидат сите 

нејзини потенцијали искористени во корист на целото човештво останува во сферата на 

уредувањето на општествено- економските односи во светот и ќе зависи од масовноста 

на желбата за општеството да еволуира во заедница на слободоумни и креативни луѓе 

(Марковиќ, Новотни: 2013, 121-132). 

Системите за учење на далечина, е-учење, доживотно учење и други флексибилни 

форми на учење, како и можностите за развој и презентација на мултимедиски и 

повеќејазични содржини се само некои од примерите за местото на информатичките и 

комуникациски технологии во новото е-образование. Употребата на ИКТ 

(информатички и комуникациски технологии) во образованието, науката и културата во 

Република Македонија е на незадоволително ниско ниво, особено споредено со 

развиените земји од Европската унија. Ваквата состојба пред сè се должи на недоволната 

опременост на соодветните институции со ИКТ.  

Универзитетите поседуваат меѓусебна инфраструктура со поврзаност на интернет, 

која сепак е недоволно развиено во споредба со стандардите на Европската унија и со 

сличните институции во поширокото опкружување. Во постојната структура на 

образовниот систем во Република Македонија, информатичките содржини не се 

застапени ниту на соодветно ниво, ниту во соодветна форма. Бројот на наставници кои 

ги користат информатичките и комуникациските технологии е многу мал, а бројот на 

оние кои ги користат во процесот на изведување на наставата е само симболичен. 

Главната причина за тоа е неприлагоденоста на наставните планови и програми на 

информатичката технологија и отсуството на визија за потенцијалите на 

трансформациите што новите технологии можат да ги промовираат во образовниот 

систем воопшто. За да може да се создаде општество базирано на знаење, образованието 

мора да се менува и да се прилагодува. Зголемената технолошка писменост започнувајќи 

од образовната средина треба да го трансформира образовниот процес резултирајќи со 

продуктивни граѓани за успешна интеграција во глобалното информатичко општество. 

За успешна реализација на Националната стратегија потребна е координација и учество 

на сите релевантни субјекти од областа на образованието (Марковиќ, Новотни: 2013, 84-

96).  

 

 

Заклучок  

Сепак, и покрај акциониот план за унапредување на информатичките и 

комуникациските технологии во Македонија, денес сме недоволно техничко-

технолошки напреднати и дигитализацијата на литературата се спроведува со многу 

бавно темпо. Во областа на македонистиката, особено од областа на историјата на 

македонскиот јазик ситуацијата со дигитализацијата и користењето на техничко-

технолошките ресурси е речиси на почетно ниво. Од сето ова доаѓаме до заклучокот дека 

интернет-ресурсите во областа на лингвистиката и македонистиката се малку 

искористени и има потреба од вклучување на самите истражувачи во процесот на 

дигитализација и поттикнување во афирмирањето на лингвистиката во искористувањето 

на интернет-ресурсите. 

